
Sidang Jumaat yang dirahmati Allah,

Marilah kita meningkatkan ketakwaan kepada Allah SWT dengan
melaksanakan segala perintah-Nya dan meninggalkan segala larangan-Nya.
Antara tanda ketakwaan ialah mensyukuri nikmat sebelum ia ditarik, menjaga
kesihatan sebelum ditimpa penyakit dan mencegah kemudaratan sebelum

keadaan menjadi lebih buruk.

Setiap hari kita bernafas tanpa banyak memikirkannya. Kita keluar bekerja,
menghantar anak ke sekolah dan menjalani kehidupan seperti biasa. Namun
apabila langit mula kelabu, pandangan semakin kabur, mata terasa pedih dan

dada mula sesak, barulah kita menyedari betapa berharganya udara yang

bersih. Jerebu mengajar kita satu hakikat iaitu nikmat sering tidak disedari

ketika masih dimiliki, tetapi amat dirasai apabila ia mulai hilang.

Allah SWT berfirman dalam Surah al-Nahl, ayat 53 yang dibacakan oleh

khatib di awal tadi yang bermaksud:

“Dan apa-apa nikmat yang ada pada kamu maka ia adalah dari Allah;
kemudian apabila kamu ditimpa kesusahan, maka kepada-Nyalah kamu

meraung meminta pertolongan.”

Imam al-Tabari menjelaskan bahawa antara nikmat yang dikurniakan Allah
ialah kesihatan tubuh dan keselamatan hidup. Apabila nikmat itu terganggu
oleh penyakit atau kesusahan, manusia kembali merayu kepada-Nya. Udara
yang bersih ialah nikmat. Nafas yang lapang ialah nikmat. Tubuh yang sihat
juga ialah nikmat. Semuanya datang daripada Allah dan semuanya wajib

dipelihara.

Sidang Jemaah yang dimuliakan,

Musibah yang menjejaskan kualiti udara boleh datang dalam pelbagai
bentuk. Ada yang berpunca daripada kebakaran hutan dan ada yang dibawa
angin merentas sempadan. Bencana alam seperti letusan gunung berapi
juga boleh menjejaskan udara di rantau ini. Tidak semua puncanya berada
dalam kawalan kita. Namun tindakan kita masih berada dalam pilihan kita.
Kita mungkin tidak mampu mengawal arah angin, tetapi kita mampu

mengawal cara kita bertindak.

Janganlah hanya bertanya, “Bilakah jerebu ini akan berakhir?” Tanyalah juga,
“‘Apakah yang telah aku lakukan untuk melindungi diri dan keluarga?”
Rasulullah SAW bersabda:

Maksudnya: “Sesungguhnya tubuh badanmu mempunyai hak ke atasmu.”

Hadis ini mengingatkan bahawa menjaga kesihatan bukan tanda takut
menghadapi ujian. Menjaga kesihatan ialah sebahagian daripada

menunaikan amanah Allah.

Ikutilah perkembangan Indeks Pencemaran Udara daripada saluran rasmi.
Apabila udara berada pada tahap tidak sihat, kurangkan aktiviti di luar rumah.
Gunakan pelitup muka yang sesuai apabila perlu, minum air secukupnya dan
dapatkan rawatan jika mengalami sesak nafas, sakit dada atau keadaan

kesihatan yang semakin buruk.

Berikan perhatian kepada kanak-kanak, warga emas, ibu hamil serta mereka
yang menghidap asma, penyakit paru-paru dan penyakit jantung. Jangan
tunggu mereka jatuh sakit sebelum kita bertindak. Berwaspada bukan bererti
panik. Berikhtiar bukan bererti menolak takdir. Tawakal datang sesudah

usaha, bukan sebagai alasan untuk mengabaikannya.

Mimbar juga mengingatkan agar kita mendapatkan maklumat daripada
sumber yang sahih. Jangan sebarkan khabar yang belum dipastikan. Ketika
masyarakat memerlukan panduan, maklumat palsu hanya menambahkan
kekeliruan. Jangan pula kerana asap datang dari luar sempadan, lidah kita

mengeluarkan api penghinaan.

Kita boleh tegas menuntut tanggungjawab, tetapi jangan meninggalkan
keadilan dan adab. Masyarakat di kawasan berlakunya kebakaran dan

bencana juga menanggung penderitaan, bahkan mungkin lebih berat

daripada kita. Udara tidak mengenal sempadan. Maka usaha mengatasinya

juga memerlukan kerjasama merentas sempadan.

Sidang Jemaah yang dikasihi Allah,

Walaupun sebahagian punca musibah berada jauh daripada kita, jangan
sesekali kita menambahkan kemudaratan yang sedang berlaku. Jangan
lakukan pembakaran terbuka. Jangan membakar sampah sesuka hati.
Jangan mencari keuntungan dengan mengorbankan kesihatan masyarakat.
Sesuatu tindakan mungkin kelihatan kecil di tempat ia dilakukan, tetapi
asapnya boleh membawa mudarat kepada ribuan manusia. Api mungkin

dinyalakan oleh satu tangan, tetapi asapnya ditanggung oleh ramai orang.

Dalam menghadapi jerebu, setiap pihak mempunyai amanah. Individu
menjaga diri dan keluarga. Masyarakat membantu golongan yang
memerlukan. Pengusaha mematuhi undang-undang. Pihak berkuasa
bertindak tegas dan telus. Negara-negara serantau pula hendaklah
memperkukuh kerjasama agar punca pencemaran dapat ditangani dengan
lebih berkesan. Jangan jadikan musibah ini sekadar bahan rungutan. Jadikan
la peringatan bahawa manusia saling memerlukan dan setiap tindakan

mempunyai kesan kepada orang lain.

Mengakhiri khutbah, marilah kita mengambil tiga pengajaran.
Pertama: Kesihatan ialah amanah Allah. Peliharalah tubuh dan ambillah

langkah pencegahan berdasarkan panduan pihak berkuasa.

Kedua: Lindungilah keluarga, khususnya kanak-kanak, warga emas dan
mereka yang mempunyai masalah kesihatan. Jangan memandang ringan

tanda-tanda penyakit akibat jerebu.

Ketiga: Cegahlah segala perbuatan yang menambahkan kemudaratan.
Jangan lakukan pembakaran terbuka, jangan sebarkan maklumat palsu dan

sokonglah usaha menangani pencemaran udara.

Jerebu mungkin mengaburkan pandangan, tetapi jangan sampai ia
mengaburkan tanggungjawab. Jaga diri. Lindungi keluarga. Jangan tambah
kemudaratan.Apa yang berada di luar kawalan kita, kita serahkan kepada

Allah. Namun apa yang masih mampu kita lakukan, jangan sesekali kita

abaikan.

Sidang jemaah yang dirahmati Allah, dalam kita menjaga kesihatan jasmani,
jangan dilupakan keperluan menyuburkan rohani dan akal dengan ilmu.
Sehubungan itu, orang ramai dijemput menghadiri Festival Turath Islami
Malaysia 2026 pada 13 hingga 20 September 2026 di Masjid Putra,
Putrajaya. Festival ini menghimpunkan para ulama dan ilmuwan dari dalam
serta luar negara menerusi Daurah al-Hikam, kuliah, pengajian Muslimat,
Festival Buku Islami dan pelbagai pengisian kerohanian. Marilah kita
memanfaatkan kesempatan ini untuk mendekati khazanah ilmu Islam, kerana
tubuh yang sihat memerlukan udara yang bersih, manakala jiwa yang

sejahtera memerlukan ilmu yang membimbing.

